
Vishnuproktam Shivarchanopadesham 4

విష్ణుప్రోక్తం    శివార్చనోపదేశమ్ ౪

(శివరహస్యాన్తర్గతే  ఉగ్రాఖ్యే )
దేవా ఊచుః
విష్ణో వేదార్థతత్వజ్ఞ  శివపూజాపరాయణ ।
కిం ధ్యేయం కిం పరం బ్రహ్మ  వద నిశ్చిత్య సాదరమ్ ॥ ౩౬౮॥
అగస్త్య ఉవాచ
ఇతి తద్వచనం శ్రుత్వా  విష్ణుర్హృష్టః    కృతాఞ్జలిః  ।
ప్రణమ్య  శిరసా శమ్భుమువాచ ద్విజసత్తమ ॥ ౩౬౯॥
విష్ణుః  (ఉవాచ)
ఋతం సత్యం పరం బ్రహ్మ  పురుషం కృష్ణపిఙ్గలమ్   ।
ఊర్ధ్వరేతం  విరూపాక్షం విశ్వరూపం భజామ్యహమ్ ॥ ౩౭౦॥
శివ ఏవ పరం బ్రహ్మ  సచ్చిదానన్దవిగ్రహమ్   ।
నిలిప్తో (నిర్మలో) నిర్గుణో  నిత్యస్తురీయః శివ ఉచ్యతే ॥ ౩౭౧॥
సచ్చిద్ధనో  నిరాకారో నిర్ద్వన్ద్వః   స నిరామయః ।
సృజత్యవత్యత్యస్మాన్స భవాజత్వాద్యుపాధిభిః ॥ ౩౭౨॥
అదృష్టేనాస్మదాదీనాం  తస్యేచ్ఛైవ  ప్రజాయతే  ।
భవత్వోపాధిమాశ్రిత్య  సృజత్యేతజ్జగచ్ఛివః  ॥ ౩౭౩॥
లీలయైవ  సృజత్యస్మానాయాసోఽస్య న కశ్చన ।
మృడత్వోపాధిమాశ్రిత్య  పాతి సర్వముమాపతిః ॥ ౩౭౪॥
లీలయైవావతః  సర్వం తస్యాయాసో న కశ్చన ।
హరత్వోపాధిమాశ్రిత్య  స హన్త్యస్మాన్పినాకభృత్ ॥౨౭౫॥
స హన్త్యస్మాఁల్లీలయైవ   తస్యాయాసో న కశ్చన ।
శివస్య వస్తుతః కృత్యం తస్య నాస్త్యేవ సర్వథా ॥ ౩౭౬॥
తథాపి లీలయైవాస్మాన్  సృజత్యవతి హన్తి చ ।

స్వతన్త్రస్య  మహేశస్య సర్వజ్ఞస్యామితాత్మనః  ॥ ౩౭౭॥
సృష్ట్యాదావితరాపేక్షా  నాస్తి సర్వాత్మనా సురాః ।
స తురీయోఽస్మదాదీనాం న ప్రత్యక్షః  కదాచన ॥ ౩౭౮॥
పరన్తు వేదవేదాన్తైస్తద్రూపమవగమ్యతే    ।
శ్రుతిస్మృతిపురాణాద్యైః   శివోఽస్తీత్యుచ్యతే తతః ॥ ౩౭౯॥
శ్రుత్యాద్యుక్తప్రకారేణ   స సేవ్యః సర్వసాధనైః  ।
సతతం యైస్తపస్తప్తం     బహుధా బహుసాధనైః  ॥ ౩౮౦॥
తేషామేవ శివే భక్తిః శ్రద్ధా  చైవోపజాయతే  ।
అనన్తమవ్యయం శాన్తం శివమక్షరమద్వయమ్ ॥ ౩౮౧॥
అవిజ్ఞాయాన్యథా  జ్ఞాత్వా  భవన్త్యత్యన్తదుఃఖితాః  ।
శివో హి నిర్గుణోఽనన్తస్తురీయ  ఇతి ధీరపి ॥ ౩౮౨॥
సహసా న భవత్యేవ సంసారావిష్టచేతసామ్  ।
యేషాం న విషయాసక్తిర్యే చ నిర్దగ్ధకల్మషాః   ॥ ౩౮౩॥
తేషామేవ శివే భక్తిః శ్రద్ధా  చైవోపజాయతే  ।
ధర్మాస్తపాంసి దానానియాగాశ్చ వివిధాః సురాః ॥ ౩౮౪॥
శివే ప్రామాణ్యబుద్ధిం   చ జనయన్తి న సంశయః ॥ ౩౮౫॥
॥ ఇతి శివరహస్యాన్తర్గతే  విష్ణుప్రోక్తం    శివార్చనమహిమోపదేశం ౪ సమ్పూర్ణమ్  ॥
-॥ శ్రీశివరహస్యమ్  ।ఉగ్రాఖ్యః  సప్తమాంశః ।అధ్యాయః౨౬కుమ్భఘోణమహిమానువర్ణనమ్
। ౩౭౦-౩౮౫॥
- .. shrIshivarahasyam . ugrAkhyaH saptamAMshaH . adhyAyaH 26 kumbhaghoNamahimAnuvarNanam

Notes:

Upon being requested by Deva-s దేవాః; Viṣṇu విష్ణు tells them that He is worshiping Śiva

శివ and delivers Upadeśa ఉపదేశ about merits of doing the same.

Proofread by Ruma Dewan

2 sanskritdocuments.org



విష్ణుప్రోక్తం    శివార్చనోపదేశమ్ ౪

Vishnuproktam Shivarchanopadesham 4

pdf was typeset on June 16, 2024

Please send corrections to sanskrit@cheerful.com

viShNuproktaMshivArchanopadesham4.pdf 3


	Document Information
	Document Text
	Document Credits

